
শুনিয়া তেজস্বী বাক্য দৃঢ় পণ কথা

ভবানীর, দূত মুখে, প্রেমস্পৃহা লতা,

ধৈর্য্যের মঞ্চেতে যেন ধরে না শুম্ভের।—

বীরত্ব গুণেতে মজে বীর জন মন?

কেননা মজিবে বল? অনলের প্রেমে

মুগ্ধ, পবন নিয়ত। প্রফুল্ল অন্তরে,

ডাকিলা ধূম্রলোচনে, তবে দৈত্য পতি।—

"কোথা হে ধূম্রলোচন?” অমনি ছুটিল,

প্রতিধ্বনি চারিদিকে, রাজ আজ্ঞা লয়ে,

বার্ত্তাবহ কত শত পশ্চাতে তাহার।

দৈত্য অনীকিনী মাঝে, চমকিল বীর;

অমনি উঠিয়া, নমি, মানসে শুম্ভেরে,

করবার করে বলী, আসি উত্তরিল,

ত্রিলোক জিতের পাশে। প্রণমিয়া ধীরে,

করষোড়ে সবিনয়ে কহিলা;—"রাজন্!

উপস্থিত দাস, করে করবার; তব

কি কার্য্য সাধিব? দেহ অনুমতি ত্বরা,

সৃজিব শোণিত অব্ধি, কিম্বা দেব মেধে,

মেদিনীরে আর কিছু করি দিব উচু?

বায়ুরে কি লৌহ সম করি দিব গুরু;

শব পরমানু রাশি মিশায়ে উহাতে?

কি আজ্ঞা দাসের প্রতি কহ দৈত্যরাজ?”

